
Uqalimaariuqsaniq | Level 9
Uqalimaariuqsaniq is an Inuktitut reading program developed in Nunavut. This program is  
based on language-acquisition research from around the world. Uqalimaariuqsaniq is a sequential  
and progressive Inuktitut reading program that supports students in their development as readers. 
 
 
 
 
 
 

   
 
 
 
 

Book details
Level: 9      
Text type: Fiction
Subjects/themes: Helping others, friendship, pride in making a difference
Key features: Dialogue



ᐃᑲᔪᕐᓂᖅ ᐃᓕᓐᓂᐊᕐᕕᖕᒥ

ᑎᑎᕋᖅᑐᖅ 
ᓚᕆᓴ ᒪᒃᑖᓄᑦ 

ᑎᑎᖅᑐᒐᖅᑐᖅ 
ᓯᒡᒧᓐᑐᕐ ᑐᐊᒋᐅᓴᓐ



ᓴᐃᒪ ᖁᓕᑦᑕᓕᒡᓗ ᖁᕝᕙᓯᖕᓂᓕᖕᒥ 3-ᒥ 
ᐃᓕᓐᓂᐊᖅᐴᒃ ᐱᖃᓐᓇᕇᒃᖢᑎᒃ.

ᓴᐃᒪ ᓴᓇᙳᐊᕐᓂᕐᒥᒃ ᐃᓕᓐᓂᐊᕆᐊᒃᓴᖅ 
ᖁᕕᐊᒋᓛᕆᔭᖓ. ᖁᓕᑦᑕᓕᒃ ᓂᔾᔭᐅᓯᔭᕐᓂᕐᒥᒃ 
ᐃᓕᓐᓂᐊᕆᐊᒃᓴᖅ ᖁᕕᐊᒋᓛᕆᔭᖓ. ᑕᒪᕐᒥᒃ 
ᐃᓕᓐᓂᐊᕐᓂᑎᒃ ᖁᕕᐊᒋᔭᖏᑦ ᐊᑕᐅᑦᑎᒃᑯᑦ 
ᐃᓕᑦᑎᕙᓪᓕᐊᕙᒃᑲᒥᒃ.

ᐅᓗᐃᑦ ᐃᓚᖓᓐᓂ ᓴᐃᒪ ᖁᓕᑦᑕᓕᒡᓗ 
ᐃᓕᓐᓂᐊᕆᐊᕋᒥᒃ, ᑕᑯᕘᒃ ᐋᖅᑭᒃᓱᒐᕐᓂᒃ 
ᑕᒫᓂᕐᕆᔪᓂᒃ ᓇᑎᕌᓗᖕᒥ. 

“ᓴᓗᒻᒪᖅᓴᓪᓗᐊᖅᑕᕗᒃ!” ᖁᓕᑦᑕᓕᒃ ᐅᖃᖅᐳᖅ.

“ᐅᑯᐊᖓᐃ ᐋᖅᑭᒃᓱᒐᑦ ᐴᖅᑲᓚᐅᕐᓚᕗᑦ 
ᐊᔾᔨᒌᒃᑐᕐᓗᒋᑦ,” ᓴᐃᒪ ᐅᖃᖅᐳᖅ. 

ᕿᔪᑦ ᐴᖅᑲᖅᐸᖏᑦ ᐊᑕᐅᓯᕐᒧᑦ. 
ᐋᖅᑭᒃᓱᒐᕋᓛᑦ ᐊᐃᑉᐸᖓᓄᑦ ᐴᖅᖢᒋᑦ. 
ᐊᐅᒃᑕᔫᓪᓗ ᐱᖓᔪᖓᓐᓄᑦ ᐴᖅᖢᒋᑦ.

ᓇᑎᕌᓗᖕᒦᑦᑐᖃᕈᓐᓃᖅᖢᓂ ᐱᙳᐊᓪᓗ 
ᓇᓂᔭᕐᓂᖅᓯᓪᓗᑎᒃ. ᓴᐃᒪᐅᑉ ᖁᓕᑦᑕᓕᐅᓪᓗ 
ᐃᓕᓴᐃᔨᖓ ᖁᕕᐊᓱᓕᖅᐳᖅ. 

“ᖁᔭᓐᓇᒦᒃ ᐃᑲᔪᕋᔅᓯᙵ!” ᐅᖃᖅᐳᖅ. 

ᓴᐃᒪ ᖁᓕᑦᑕᓕᒡᓗ ᐅᐱᑉᐴᒃ. 

ᐅᐊᑦᑎᐊᕈᙳᖅᑎᓪᓗᒍ, ᓴᐃᒪ 
ᖁᓕᑦᑕᓕᒡᓗ ᐅᖃᓕᒫᕆᐅᖅᓴᑎᑦᑎᓕᖅᐴᒃ 
ᐃᓕᓐᓂᐊᓕᓵᖅᑐᓂᒃ.

ᓴᐃᒪ ᐅᖃᓕᒫᖃᑎᖓᓗ ᐅᖃᓕᒫᖅᐴᒃ 
ᐊᕕᙵᑦ ᒥᒃᓵᓄᑦ. ᖁᓕᑦᑕᓕᒃ 
ᐅᖃᓕᒫᖃᑎᖓᓗ ᐅᖃᓕᒫᖅᐴᒃ ᐅᒥᐊᕐᔪᐊᑦ 
ᒥᒃᓵᓄᑦ.

ᖁᓕᑦᑕᓕᒃ ᐅᖃᓕᒫᖃᑎᖃᕆᐊᒃᓴᖅ 
ᐊᓕᐊᓇᐃᒋᔭᖃᖅᐳᖅ. ᐅᔾᔨᕈᓱᒃᐳᖅ ᐅᖃᓕᒫᖃᑎᖓ 
ᐃᓕᑦᑎᕙᓪᓕᐊᓕᕐᓂᖓᓂᒃ ᐅᖃᓕᒫᕐᓂᕐᒥᒃ. 
ᖁᕕᐊᓇᖅᐳᖅ ᐃᓕᑦᑎᕙᓪᓕᐊᔪᒥᒃ ᐃᑲᔪᕆᐊᒃᓴᖅ.

ᐱᔭᕇᕐᒪᑕ, ᖁᓕᑦᑕᓕᐅᑉ ᐅᖃᓕᒫᖃᑎᒋᔭᖓ 
ᖁᓕᑦᑕᓕᖕᒥᒃ ᐃᕿᑦᑎᕗᖅ.

ᓴᐃᒪ ᖁᓕᑦᑕᓕᒡᓗ ᐊᖏᕐᕋᐅᕘᒃ ᐅᓪᓗᕈᒻᒥᑕᕐᓇᒥ. 
ᐅᑎᓕᖅᑎᓪᓗᒋᒃ, ᒪᖁᓕᖅᖢᓂ. ᓱᕈᓯᓕᒫᑲᓴᑦ 
ᑲᒫᓗᒃᓯᒪᔪᑦ ᐃᓯᕋᒥᒃ ᐃᓯᒐᐅᔭᖔᖅᖢᑎᒃ. ᓴᐃᒪᒃᑯᒃ 
ᖁᓕᑦᑕᓕᒃᑯᒃ ᐅᔾᔨᕈᓱᒃᐴᒃ ᓇᑎᖅ ᒪᕐᕆᓯᒪᓂᖓᓂᒃ. 
ᑲᒥᓪᓚᕿᓂᖅᖢᑎᒃ ᐃᓕᓐᓂᐊᕐᕕᐊᕈᓯᖓᑕ ᓯᓚᑖᓄᑦ. 
ᖃᐱᓚᓇᖅᑐᐊᓗᒃ.

“ᑲᒫᓗᑦ ᐃᓂᓪᓚᒃᓴᓚᐅᕐᓚᕗᒃ,” ᓴᐃᒪ ᐅᖃᖅᐳᖅ. 

ᖁᓕᑦᑕᓕᒃᑯᒃ ᑲᑐᔾᔨᓪᓗᑎᒃ. ᓴᐃᒪᐅᑉ 
ᐃᒡᓗᒌᓕᖅᓱᖅᑕᖏᑦ ᖁᓕᑦᑕᓕᐅᑉ 
ᐃᓕᐅᖅᑲᖅᐸᓪᓕᐊᓪᓗᓂᒋᑦ. ᑲᒫᓗᑦ 
ᐃᓂᓪᓚᑦᑎᐊᖅᓯᒪᓕᖅᐳᑦ.

ᐱᔭᕇᖅᑎᓪᓗᒋᒃ ᓴᓗᒻᒪᖅᓴᐃᔨ ᓴᖅᑭᑉᐳᖅ. 

“ᐅᐊᑲᓪᓚᖔ! ᐃᑲᔪᕐᓂᖃᑦᑎᐊᖅᐳᓯᒃ. 
ᐱᔭᕆᐊᒃᖠᕚᓪᓕᖅᑎᑕᐃᓐᓄᒋᒐᔅᓯᐅᒃ ᓇᑎᖅ 
ᐅᐊᓴᕆᐊᖓ. ᖁᔭᓐᓇᒦᒃ!” ᐅᖃᖅᐳᖅ.

ᓴᐃᒪᒃᑯᒃ ᖁᓕᑦᑕᓕᒃᑯᒃ ᐱᒃᑯᓕᕘᒃ 
ᓴᓗᒻᒪᖅᓴᐃᔨᒥᒃ ᐃᑲᔪᕋᒥᒃ.

ᐅᓐᓄᓴᕈᖅᑎᓪᓗᒍ, ᐃᓐᓇᕐᒥᒃ ᓴᐃᒨᓂᒥᒃ 
ᐊᑎᓕᖕᒥᒃ ᖃᐃᔪᖃᖅᐳᖅ. ᐃᓕᓐᓂᐊᖅᑎᑦ 
ᐃᒥᐅᑉ ᒥᒃᓵᓄᑦ ᐃᓕᓐᓂᐊᖅᑎᓪᓗᒋᑦ, 
ᓴᐃᒨᓂ ᐅᖃᓪᓚᒋᐊᖅᑐᖅᖢᓂ ᖃᓄᖅ 
ᐃᒥᖅᑕᖅᐸᖕᓂᕐᒪᖔᑕ.

ᓴᐃᒪᒃᑯᒃ ᖁᓕᑦᑕᓕᒃᑯᒃ ᑐᓴᕐᓂᕈᓱᒃᐳᒃ 
ᐃᓐᓇᐃᑦ ᐅᓂᒃᑳᖏᓐᓂᒃ. ᓴᐃᒨᓂ 
ᐅᓂᒃᑳᕇᕐᒪᑦ, ᐃᓕᓴᐃᔨᐅᑉ ᐊᐱᕆᕗᖅ ᑭᓇ 
ᐸᓂᖓᓄᙵᐅᔾᔨᔪᓐᓇᕐᒪᖔᑦ ᑕᖅᑲᐅᖓ. 
ᖁᓕᑦᑕᓕᒃᑯᒃ ᓴᐃᒪᒃᑯᒃ ᐃᓵᒃᐴᒃ.

ᒪᔪᕋᐅᑎᑦ ᖁᐊᓴᐅᕗᑦ ᓴᐃᒪᒃᑯᒃ ᖁᓕᑦᑕᓕᒃᑯᒃ 
ᓴᐃᒨᓂᒥᒃ ᑕᓯᐅᖅᖢᑎᒃ ᐊᖅᑲᖅᑎᕈᔾᔨᕗᒃ. 
ᓴᐃᒨᓂ ᐸᓂᖓᑕ ᓄᓇᓯᐅᑎᖓᓄᙵᐅᔾᔭᐅᕗᖅ.

ᓴᐃᒨᓂ ᐅᖃᖅᐳᖅ, “ᖁᔭᓐᓇᒦᒃ ᐃᑲᔪᕋᔅᓯᒃ. 
ᐃᑲᔪᖅᑎᒌᖃᑦᑕᕆᐊᖃᖅᐳᒍᑦ!”

ᓴᐃᒪᒃᑯᒃ ᖁᓕᑦᑕᓕᒃᑯᒃ 
ᐊᖏᕐᕋᖅᐸᓪᓕᐊᓂᐊᓕᖅᖢᑎᒃ ᐱᒃᑯᓕᕘᒃ. 
ᓇᐅᒃᑯᑐᐃᓐᓈᓗᒃ ᐃᑲᔪᕈᓐᓇᖅᐳᒍᑦ 
ᐃᓕᓐᓂᐊᕐᕕᖕᒥ. ᐃᑲᔪᕐᓂᖃᕋᒥᒃ ᐅᐱᑉᐴᒃ.

“ᖃᐅᒃᐸᑦᑕᐅᖅ, ᓴᐃᒪ!” ᐅᖃᖅᐳᖅ 
ᖁᓕᑦᑕᓕᒃ. 

ᖁᕕᐊᒋᕙᐅᒃ ᖃᐅᑕᒫᑦ 
ᐃᓕᓐᓂᐊᕆᐊᖃᑎᒋᔪᓐᓇᖅᐸᒃᑲᒥᐅᒃ 
ᐱᖃᓐᓇᕆᓛᓂ ᓴᐃᒪ.

ᓴᐃᒪᒃᑯᒃ ᖁᓕᑦᑕᓕᒃᑯᒃ ᐃᑲᔪᕈᒪᓲᖑᕗᒃ ᐃᓕᓐᓂᐊᕐᕕᖕᒥ. ᑕᕝᕙᓂ 
ᐅᖃᓕᒫᒐᕐᒥ, ᖃᓄᕈᓘᔭᖅ ᐊᔾᔨᒌᙱᑦᑐᑎᒍᑦ ᐃᑲᔪᕈᓐᓇᖅᓯᕗᒃ ᐃᓕᓐᓂᐊᕐᕕᑎᒃ 

ᐃᓂᑦᑎᐊᕙᙳᕈᑎᒃᓴᖓᓂᒃ.


